
Annwyl Jayne, 

Y wybodaeth ddiweddaraf am adferiad COVID-19 fel y mae'n berthnasol i blant a 
phobl ifanc. 

Mewn ymateb i argymhellion adroddiad y Pwyllgor Plant, Pobl Ifanc Ac Addysg: Cyllideb 
Drafft 2022-23 Llywodraeth Cymru, rwyf wedi ymrwymo i ddarparu diweddariadau bob 6 
mis ar adferiad COVID-19 a sut rydym yn cefnogi ein plant a'n pobl ifanc i adfer o effaith 
y pandemig ar eu cynnydd ym myd addysg. Mae'r llythyr hwn yn crynhoi rhai o'r prif 
ddatblygiadau dros y flwyddyn academaidd ddiwethaf, sydd â'r nod o ddatblygu ein 
dysgwyr a datblygu'r ymarferwyr sy'n gweithio'n ddiflino i'w cefnogi hefyd.  

Ymyrraeth gynnar ac atal 

Gwyddom fod y pandemig wedi cael effaith anghymesur ar blant a theuluoedd sy'n byw 
mewn cymunedau difreintiedig a'i fod wedi ychwanegu straen ar wasanaethau sy'n 
darparu cymorth hollbwysig i deuluoedd yng Nghymru. Roedd hyn oherwydd effaith 
uniongyrchol y cyfyngiadau symud a'r pandemig ar lesiant economaidd, cymdeithasol, 
meddyliol a chorfforol, ac am fod gwasanaethau a ddarperir gan raglenni fel Dechrau'n 
Deg a Rhaglen Plant Iach Cymru wedi'u hoedi, eu cwtogi neu symud i ddulliau rhithwir er 
mwyn bodloni rheoliadau COVID-19, sy'n cynnwys cadw pellter cymdeithasol.  

Diben y Gronfa Help Cynnar oedd mynd i'r afael ag effeithiau andwyol y tarfu a 
achoswyd gan y pandemig ar blant a phobl ifanc 0-25 oed, gan gynnwys y rhai a oedd 
newydd eu gwneud yn agored i niwed.  Sicrhawyd bod £14 miliwn o gyllid ychwanegol ar 
gael yn y Grant Plant a Chymunedau rhwng 2021 a 2023 i leddfu'r pwysau ar 
wasanaethau help a chymorth cynnar hollbwysig i gefnogi plant, pobl ifanc a rhieni mewn 
ymateb i'r pandemig a lleihau'r amseroedd aros am y gwasanaethau hynny.  

Cafwyd adroddiadau cynnydd gan awdurdodau lleol sy'n rhoi manylion eu gwariant Help 
Cynnar, ac mae'r adroddiadau'n dangos bod y cyllid ychwanegol wedi'i wario ar ystod o 
weithgareddau gan gynnwys:  
 

➢ buddsoddiad ychwanegol yn y contract a'r gwasanaethau presennol a gyflawnir 
dan faner rhaglenni ymyrraeth gynnar;  

➢ buddsoddiad mewn gwasanaethau gwahanol/ategol sydd wedi lleddfu'r pwysau ar 
eraill;  

➢ buddsoddiad mewn hyfforddi ac uwchsgilio'r gweithlu i fod yn fwy ymatebol i 
anghenion teuluoedd, a  

➢ buddsoddiad mewn cynyddu gallu'r gweithlu presennol.  
 
Ochr yn ochr â hyn, sefydlwyd y Gronfa Datblygiad Plant. Dyrannwyd hyd at £18.5m o 
gyllid i'r 22 o awdurdodau lleol yng Nghymru rhwng mis Hydref 2020 a mis Mawrth 2023 
i'w helpu i ddarparu cymorth ychwanegol i'r plant a theuluoedd y mae'r cyfyngiadau 
symud o ganlyniad i COVID-19 wedi effeithio arnynt fwyaf, i fynd i'r afael â phryderon yn 
ymwneud ag oedi o ran datblygiad, mewn meysydd fel lleferydd, iaith a chyfathrebu, 
sgiliau echddygol manwl a bras a datblygiad personol a chymdeithasol. 
 
Caiff y gronfa ei thargedu at blant 0-5 oed ac mae wedi galluogi awdurdodau lleol i roi 
hwb i'r gwaith o ddarparu gwasanaethau a sicrhau y caiff anghenion eu nodi cyn gynted 
â phosibl cyn iddynt gael eu huwchgyfeirio i argyfwng. Ers cael ei sefydlu, mae'r Gronfa 
Datblygiad Plant wedi sicrhau y gellir cefnogi amrywiaeth o ymyriadau, sy'n cynnwys 
adnoddau sgrinio, asesu a datblygu gwell i fynd i'r afael ag oedi mewn sgiliau lleferydd, 
iaith a chyfathrebu; gweithgareddau ac adnoddau i hyrwyddo chwarae a llythrennedd 
corfforol; cymorth rhianta i hyrwyddo datblygiad cymdeithasol; a chynnydd yn y 
ddarpariaeth gofal plant a ariennir er mwyn cefnogi datblygiad plant. 
 
Adnewyddu a diwygio mewn lleoliadau a gynhelir 
 
Mae'r cynllun Adnewyddu a Diwygio, a gyhoeddwyd ym mis Mehefin 2021 ac a 
ddiweddarwyd ym mis Medi 2021, wedi amlinellu ein hymrwymiad i gefnogi llesiant a 
chynnydd dysgwyr mewn ymateb i bandemig COVID-19. Cefnogodd y cynllun system 
addysgol wydn, wedi'i hadfywio, sy'n canolbwyntio ar ddiwygiadau sy'n rhoi iechyd a 
llesiant corfforol a meddyliol dysgwyr wrth wraidd ei ddull gweithredu.  
 
Gwnaethom ymrwymo pecyn cynhwysfawr o fwy na £270m ym mlwyddyn ariannol 2021-
22 i gefnogi'r gwaith adnewyddu addysg. Mae hyn yn ychwanegol i tua £220m yn 2020-
21. Canfu adroddiad y Sefydliad Polisi Addysg ym mis Hydref 2021 a oedd yn cymharu 
gwariant addysg dal i fyny ledled y DU mai Cymru wariodd y swm uchaf fesul disgybl 
yn y DU (£400 y disgybl), wedi'i dilyn gan Loegr (£310 y disgybl) a'r Alban a Gogledd 
Iwerddon (£230 y disgybl).  
 
Rydym wedi parhau i gefnogi dysgwyr ac ysgolion i ddelio ag effeithiau'r pandemig eleni. 
Mae cyllid yn parhau i fod yn gyson â'n blaenoriaethau o gefnogi llesiant a chynnydd 
dysgwyr. Mae hyn yn cynnwys:  
 
 
 
 

https://llyw.cymru/adnewyddu-diwygio-cefnogi-lles-chynnydd-dysgwyr


  

Recriwtio, Adfer a Chodi Safonau 

 
Mae'r rhaglen Recriwtio, Adfer a Chodi Safonau wedi recriwtio a chadw 1,800 o aelodau 
o staff cyfwerth ag amser llawn i feithrin gallu er mwyn cefnogi dysgwyr yn dilyn y 
pandemig, yn unol ag ymrwymiad ein Rhaglen Lywodraethu. Dyrannwyd £37.5m yn 
2022-23. 
 
Dosberthir cyllid i ysgolion a lleoliadau nas cynhelir i'w galluogi i ddefnyddio'r cyllid yn 
hyblyg mewn dulliau wedi'u teilwra i gefnogi anghenion penodol eu dysgwyr. Cafodd y 
fformiwla cyllido ei chymell gan ffocws ar y dysgwyr mwyaf agored i niwed ac mae'n 
seiliedig ar nifer o bwysoliadau sy'n gysylltiedig â nodweddion penodol gyda chyllid 
cyffredinol wedi'i gapio i £150,000 fesul ysgol. Roedd y blaenoriaethau i ysgolion ystyried 
targedu'r cyllid fel a ganlyn: 

 
a) Disgyblion yn paratoi ar gyfer arholiadau ym mlynyddoedd academaidd 11, 12 a 

13 sydd ar ddod.  
b) Plant agored i niwed a difreintiedig, fel y'u diffiniwyd yn ôl amrywiaeth o ddulliau 

gweithredu, ond gan gynnwys y plant a'r teuluoedd tlotaf, dysgwyr gydag 
anghenion addysgol arbennig, dysgwyr o gymunedau BAME a dysgwyr mewn 
ysgolion cyfrwng Cymraeg sy'n byw mewn cartrefi di-Gymraeg. 

c) Blwyddyn 7, oherwydd yr aflonyddwch i'r cyfnod pontio o ysgolion cynradd i 
uwchradd.  

 
Rydym wedi cyhoeddi canllawiau i ysgolion er mwyn galluogi arweinwyr i benderfynu ar y 

dull cywir o gefnogi anghenion eu dysgwyr, yn enwedig y rhai mwyaf difreintiedig a'r rhai 

y mae'r pandemig wedi effeithio arnynt fwyaf, a dysgwyr sydd wedi ymddieithrio o bosibl. 

Gallai'r pecynnau cymorth gynnwys cymorth hyfforddiant ychwanegol, rhaglenni dysgu 

personol ac amser ac adnoddau ychwanegol ar gyfer disgyblion blwyddyn arholiad.  

 
Cafodd y cyllid a ddarparwyd i leoliadau meithrin nas cynhelir sy'n darparu addysg 
gynnar ei anelu at gefnogi ein dysgwyr ieuengaf er mwyn helpu i liniaru effaith y 
pandemig, a hynny drwy ddarparu staff, hyfforddiant a deunyddiau cymorth sy'n 
canolbwyntio ar gefnogi anghenion llesiant, corfforol a dysgu.  
 
Comisiynwyd gwerthusiad annibynnol ar effeithiolrwydd ac effeithiau cynnar y cyllid hwn. 
Nod cyffredinol yr ymchwil yw darparu tystiolaeth i lywio penderfyniadau ar ymateb 
parhaus Llywodraeth Cymru i gefnogi ysgolion a lleoliadau gofal plant y blynyddoedd 
cynnar i adfer o'r effeithiau aflonyddgar y mae COVID-19 yn eu cael ar ddysgu. Disgwylir 
i'r adroddiad gael ei gyhoeddi ym mis Ionawr 2023 
 
Ysgolion â Ffocws Cymunedol a phresenoldeb  
 
Rydym wedi dyrannu £3.84m ar gyfer Swyddogion Ymgysylltu â Theuluoedd yn ystod y 
flwyddyn ariannol hon a rhan o'u rôl yw atal problemau presenoldeb drwy adeiladu 
partneriaethau gwell gyda theuluoedd a gofalwyr. Dyma ran o'n gwaith ar Ysgolion â 
Ffocws Cymunedol a mynd i'r afael ag effaith tlodi ar gyrhaeddiad addysgol. Ar 18 
Tachwedd, fe wnaethom gyhoeddi canllawiau sy'n nodi sut y gall ysgolion helpu i 
ymgorffori'r dull hwn ledled Cymru. 
 
 



  

Iechyd meddwl a llesiant dysgwyr ac ymarferwyr 
 
Mae Llywodraeth Cymru wedi penodi Iechyd Cyhoeddus Cymru i gefnogi ysgolion i roi'r 
Fframwaith ar sefydlu dull ysgol gyfan ar gyfer llesiant emosiynol a meddyliol ar waith a'i 
ymgorffori drwy recriwtio tîm o gydlynwyr gweithredu i weithio'n uniongyrchol gydag 
ysgolion i werthuso eu darpariaeth llesiant gyfredol, nodi'r hyn sy'n gweithio'n dda, 
unrhyw fylchau yn y ddarpariaeth a lle mae angen gwelliant. Ar ddiwedd chwarter 2 
(diwedd mis Medi 2022), roedd 340 o ysgolion yn ymgysylltu â'r cydlynwyr gweithredu 
sy'n gyfwerth â 23% o holl ysgolion Cymru.  
 
Mae cwnsela yn rhan allweddol o sicrhau bod plant a phobl ifanc y mae angen cymorth 
arnynt gyda'u hiechyd emosiynol a meddyliol yn cael y cymorth sydd ei angen arnynt. 
Mae Llywodraeth Cymru wedi dyrannu £2.3m yn 2022-23, £3.35m yn 23-24, a £4.5m yn 
2024-25 (ffigurau dangosol 2023-24 a 2024-25) i ariannu sesiynau cwnsela drwy'r 
awdurdodau lleol. Defnyddir cyllid i gefnogi gwelliannau ym maes cwnsela ac ymestyn y 
ddarpariaeth islaw'r trothwy blwyddyn 6 presennol yn unol ag argymhellion adolygiad y 
Gwasanaethau Cwnsela Ysgolion Statudol a Chymunedol a gynhaliwyd gan Brifysgol 
Caerdydd. Mae'r adroddiad, a gyhoeddwyd ym mis Mawrth 2022, yn rhoi argymhellion i 
gynorthwyo gwelliannau i'r gwasanaeth, gan ymestyn hawliau i blant iau a gwella 
prosesau monitro a gwerthuso. 
 
Yn ogystal, rydym yn darparu dros £16.4m dros y tair blynedd nesaf i sicrhau y caiff 
gwasanaeth mewngymorth yn yr ysgol CAMHS ei ddarparu ar lefel genedlaethol. Bydd 
hyn yn gweld ymarferwyr iechyd meddwl ymroddedig mewn ysgolion yn darparu 
sesiynau ymgynghori, cyswllt, cyngor a hyfforddiant. Mae'r ddarpariaeth hon bellach 
wedi'i chadarnhau yn y saith bwrdd iechyd ac rydym wedi derbyn ffurflenni canol y 
flwyddyn sy'n dangos eu gweithgarwch hyd yma. Mae hyn wrthi'n cael ei ddadansoddi, 
ond mae'r canfyddiadau cychwynnol yn dangos bod y rhan fwyaf yn cynnig gwasanaeth 
tebyg ond bod rhywfaint o hyblygrwydd o ran eu dulliau cyflawni, sydd wrthi'n cael eu 
monitro. Cynhaliodd Iechyd Cyhoeddus Cymru gyfarfod cydlynwyr cenedlaethol 
cychwynnol ar 20 Medi 2022 a chyfarfod cynnydd ar 8 Tachwedd.  
 
Rydym wedi comisiynu Iechyd Cyhoeddus Cymru i ddatblygu pecyn cymorth “yr hyn sy'n 
gweithio” a fydd yn cefnogi ysgolion i nodi ymyriadau cyffredinol ac wedi'u targedu 
priodol i'w defnyddio yng nghymuned eu hysgol. Bydd yn ffurfio ffynonellau cyngor 
annibynnol, seiliedig ar dystiolaeth ar ystod o ymyriadau, rhaglenni a hyfforddiant sydd ar 
gael ar hyn o bryd ac yn cael eu marchnata i ysgolion. Mae'r dull gweithredu wedi'i lunio 
ar y cyd drwy weithio gydag athrawon, rhieni, a gyda chymorth y Grŵp Llywio. Casglwyd 
gwybodaeth am y wybodaeth sydd ei hangen ar ysgolion wrth ystyried cyflwyno 
adnoddau i helpu i hyrwyddo iechyd meddwl a llesiant, ac mae gwaith sylweddol yn cael 
ei wneud i sicrhau bod yr iaith a ddefnyddir yn briodol i'r gynulleidfa fwriadedig.  
 
Nodwyd grŵp cychwynnol o chwech ymyriad i brofi'r fethodoleg a'r dull gyda chymorth y 
Panel Arbenigol, sy'n cynnwys arbenigwyr academaidd yn y maes a gweithwyr 
proffesiynol sy'n gweithio ym maes seicoleg neu iechyd meddwl neu iechyd plant. Mae'r 
ymyriadau'n cynnwys cymysgedd o'r canlynol:  

• dulliau cyffredinol i'r holl blant neu'r ysgol gyfan 

• ymyriadau i blant a all fod yn agored i niwed i broblemau emosiynol neu iechyd 
meddwl 

https://llyw.cymru/fframwaith-ar-sefydlu-dull-ysgol-gyfan-ar-gyfer-llesiant-emosiynol-meddyliol


  

• ymyriadau i blant a all fod yn dangos arwyddion o broblemau iechyd meddwl neu 
emosiynol 

 
Mae Llywodraeth Cymru hefyd wedi creu adnodd ar-lein sy'n hyrwyddo'r adnoddau 
digidol niferus a ddyluniwyd yn benodol i gefnogi pobl ifanc gyda'u hiechyd meddwl a'u 
llesiant emosiynol eu hunain. Mae'r Pecyn Cymorth Iechyd Meddwl Pobl Ifanc yn cysylltu 
pobl ifanc, 11 i 25 oed, â gwefannau, apiau, llinellau cymorth a mwy i feithrin gwydnwch 
a'u cefnogi.  
 
Rydym hefyd wedi dyrannu £1.45m yn 2022-23, £1.5m yn 2023-24, ac £1.6m yn 2024-
25 i gefnogi'r gwaith o ddarparu ymyriadau llesiant cyffredinol ac wedi'u targedu, a 
hyfforddiant i athrawon ac aelodau eraill o staff yr ysgol.  
 
Anghenion Dysgu Ychwanegol (ADY)  
 
Mae llawer o blant a phobl ifanc, gan gynnwys dysgwyr gydag ADY, wedi gweld effaith 
negyddol ar eu hiechyd meddwl ac anawsterau wrth gael addysg o ganlyniad i bandemig 
COVID-19.  Ym mis Ionawr 2022, cyhoeddais £10 miliwn ychwanegol i ddarparu cymorth 
wedi'i dargedu i blant a phobl ifanc ag ADY sydd dan anfantais bellach oherwydd y 
pandemig.  Gallai'r cyllid gael ei ddefnyddio i ychwanegu at y cymorth presennol i 
ddysgwyr ag ADY a/neu i ddarparu adnoddau ychwanegol i dargedu effeithiau'r 
pandemig, fel cymorth iechyd meddwl a chymorth wedi'i deilwra i helpu gyda 
phresenoldeb. 
 
Bwyd mewn Ysgolion 
 
Prydau Ysgol am Ddim 
 
Mae ein Rhaglen Lywodraethu yn ein hymrwymo i barhau i ateb y cynnydd yn y galw am 
Brydau Ysgol am Ddim sy'n deillio o'r pandemig ac adolygu'r meini prawf cymhwyster 
cyn belled ag y bydd cyllidebau'n caniatáu. Mae'r gwaith hwn yn mynd rhagddo gyda 
ffocws di-oed ar gyflwyno Prydau Ysgol Am Ddim i Holl Blant Ysgolion Cynradd.  
 
Yn ôl y data a ddarparwyd ym mis Chwefror 2022 ar gyfer Cyfrifiad Ysgolion Blynyddol ar 
Lefel Disgyblion (CYBLD) 2022:  

• Mewn ysgolion cynradd, mae 42,084 allan o 57,609 (73%) o ddisgyblion cynradd 
sy'n gymwys ac wedi cael prawf modd traddodiadol wedi cael pryd ysgol am ddim.  

• Mewn ysgolion uwchradd, mae 25,842 allan o 35,464 (73%) o ddisgyblion sy'n 
gymwys ac wedi cael prawf modd traddodiadol wedi cael pryd ysgol am ddim.  

 
Brecwast am Ddim Mewn Ysgolion Cynradd 
 
Gyda chyfyngiadau COVID-19 wedi'u codi erbyn hyn, rydym yn awyddus i weld 
gwasanaethau a chlybiau brecwast cynradd ledled Cymru yn ailagor, gan gynnig y cyfle i 
ddisgyblion ysgolion cynradd gael brecwast am ddim.  
 
Yn ôl data CYBLD 2022, roedd 1,106 neu 86.1% o ysgolion a gynhelir yng Nghymru a 
oedd yn cynnwys disgyblion oedran cynradd yn darparu brecwast am ddim a chafodd 
43,857 o blant frecwast  am ddim ar ddiwrnod arolwg CYBLD ym mis Chwefror 2022. Ar 

https://llyw.cymru/datganiad-ysgrifenedig-lansio-pecyn-cymorth-iechyd-meddwl-pobl-ifanc


  

adeg arolwg CYBLD 2022, roedd rhai ysgolion yn dal i fod wrthi'n ailsefydlu eu 
darpariaeth brecwast.  
 
Y Ddarpariaeth Gwyliau Ysgol 
 
Ers dechrau'r pandemig, rydym wedi sicrhau bod dros £100 miliwn ar gael i gefnogi'r rhai 
sy'n gymwys i gael prydau ysgol am ddim. Roedd hyn yn cynnwys cyllid i ddarparu 
prydau ysgol am ddim yn ystod gwyliau ysgol, y wlad gyntaf yn y DU i wneud hynny. 
 
Mewn partneriaeth â Plaid Cymru, rydym wedi ymrwymo £11 miliwn i ymestyn y 
ddarpariaeth bwyd yn ystod y gwyliau i ddisgyblion sy'n gymwys i gael pryd ysgol am 
ddim yn draddodiadol tan ddiwedd hanner tymor mis Chwefror y flwyddyn nesaf. 
 
Cynllun ôl-16 a phontio 
 
Mae Adnewyddu a Diwygio: cynllun ôl-16 a phontio, a gyhoeddwyd ym mis Mawrth 2022, 
yn amlinellu'r ffordd y byddai Llywodraeth Cymru'n gweithio gyda darparwyr addysg ôl-16 
i gefnogi dysgwyr ac ymarferwyr ledled Cymru i symud ymlaen o bandemig COVID-19. 
Bu oedi yn y dyddiad cyhoeddi oherwydd ton Omicron yr achosion COVID-19 ac 
ystyriwyd y byddai'n briodol aros i'r argyfwng wanhau.  
 
Mae'r dystiolaeth ar effeithiau a niwed COVID-19 yn dod i'r amlwg yn barhaus a 
chynhaliwyd adolygiad pellach o'r deunydd darllen cyhoeddedig ym mis Mehefin 2022 i 
ddeall sut mae'r niwed hwnnw wedi datblygu. Ym mis Medi 2022, cyhoeddwyd fersiwn 
wedi'i diweddaru o adroddiad Canolfan Dystiolaeth COVID-19 Cymru Adolygiad cyflym o 
strategaethau i gefnogi dysgu a llesiant ymhlith dysgwyr 16-19 oed sydd wedi cael 
amhariad sylweddol ar eu haddysg o ganlyniad ir pandemig COVID-19 
 
Gwerthusiad o gyllid adfer ôl-16 wedi COVID-19 
 
Ym mis Ebrill 2022, comisiynwyd gwerthusiad o effeithiolrwydd cyllid cysylltiedig â 
COVID-19 a ddyrannwyd yn flaenorol ar gyfer addysg a hyfforddiant ôl-16. Bydd y 
gwerthusiad yn rhoi tystiolaeth i lywio dulliau strategol a gweithredol Llywodraeth Cymru 
o roi cymorth parhaus ar gyfer addysg a hyfforddiant ôl-16 wrth i'r sector adfer o 
effeithiau aflonyddgar y pandemig.  
 
Bydd y gwerthusiad yn rhoi tystiolaeth ar:  

• Sut mae cyllid wedi cefnogi'r sector.  

• Sut y defnyddiwyd y gronfa adfer ôl-16 yn ymarferol. 

• Dulliau effeithiol o addysgu a dysgu. 

• Pryderon y sector.  

• Cydweithio ar draws y sector  

• Sut gall y cyllid gefnogi heriau sy'n bodoli a heriau'r dyfodol er mwyn i ddysgwyr 
allu cyrraedd eu llawn botensial.  

 
Bydd hefyd yn archwilio'r opsiynau ar gyfer gwerthusiad o effaith i'r dyfodol a'r fframwaith 
gwerth am arian. Bydd yr holl ddata'n cael eu dadansoddi a'u syntheseiddio a'u cyhoeddi 
mewn adroddiad terfynol ym mis Ebrill 2023. 
 
 

https://llyw.cymru/adnewyddu-diwygio-cefnogi-lles-chynnydd-dysgwyr?_ga=2.122836619.1213640390.1670331238-1982486884.1655376795&_gl=1*shw74u*_ga*MTk4MjQ4Njg4NC4xNjU1Mzc2Nzk1*_ga_L1471V4N02*MTY3MDM0NDY0Ni4xMjMuMS4xNjcwMzQ0ODYxLjAuMC4w
https://edarxiv.org/b6wq3/
https://edarxiv.org/b6wq3/
https://edarxiv.org/b6wq3/


  

Gweithgarwch presennol i gefnogi dysgwyr ôl-16 
 
Mae'r prosiectau canlynol yn parhau i gefnogi dysgwyr ôl-16 y mae'r pandemig a'r broses 
bontio wedi effeithio arnynt:  
 

a) Mentora - Dyfarnwyd £600,000 i CCAUC i gyflwyno rhaglen fentora er budd 
dysgwyr yn y chweched dosbarth ac mewn colegau ledled Cymru yn ystod 
blwyddyn academaidd 2022/23. Bydd y rhaglen hon yn cael ei chyflwyno gan 
fyfyrwyr prifysgol presennol. 
 

b) Cynfyfyrwyr - Mae llawer o ysgolion eisoes yn elwa ar rwydwaith o gyn-fyfyrwyr a 
all rannu eu profiadau eu hunain o addysg, cyflogaeth a hyfforddiant mewn ffordd 
y gall dysgwyr presennol uniaethu â hi. Mae hefyd yn rhoi cyfle i ddysgwyr fagu eu 
hyder a'u gwydnwch trwy gymorth gan gymheiriaid. Mae Gyrfa Cymru wedi cael 
cyllid i roi cymorth i ysgolion a cholegau sefydlu a chynnal cymuned cyn-fyfyrwyr. 
 

c) Profiad gwaith wedi'i deilwra – Yn dilyn peilot llwyddiannus ym mlwyddyn 
academaidd 2021/22, mae Gyrfa Cymru wedi cael rhagor o gyllid i ymgysylltu â 
chyflogwyr a darparu 500 o leoliadau profiad gwaith wedi'u targedu. Bydd y 
lleoliadau profiad gwaith hyn yn cefnogi dysgwyr sydd wedi cael trafferth i ailgydio 
yn eu haddysg yn dilyn y tarfu a achoswyd gan y pandemig. Rhwng mis Ebrill a 
mis Gorffennaf 2022, rhoddodd Gyrfa Cymru beilot profiad gwaith wedi'i dargedu 
ar waith, i gefnogi dysgwyr blwyddyn 10 sydd wedi cael trafferth ailgydio yn eu 
haddysg yn dilyn y tarfu a achoswyd gan y pandemig. Atgyfeiriwyd dros 200 o 
bobl ifanc gan ysgolion gyda bron 100 o ddysgwyr mewn 5 awdurdod lleol yn cael 
cynnig lleoliadau.  
 

d) Barod ar gyfer Prifysgol – Mae'r Brifysgol Agored a phob prifysgol yng Nghymru 
wedi cael cyllid am y 3 blynedd nesaf i gydweithio i ddatblygu'r Hwb Barod ar 
gyfer y Brifysgol. Cynhelir yr hwb ar lwyfan OpenLearn Y Brifysgol Agored ac 
mae'n cynnwys cannoedd o adnoddau unigryw a grëwyd ac a luniwyd gan 
brifysgolion Cymru. Ymhlith yr adnoddau mae fideos, podlediadau, erthyglau, 
sesiynau rhyngweithiol byr a chyrsiau ar-lein. Mae'r adnoddau hyn yn darparu 
canllawiau i ddysgwyr ôl-16, eu rhieni a'u hathrawon ar bontio i Addysg Uwch.  
 

e) Seminarau Galwedigaethol Cymraeg – Yn ystod y pandemig, cafodd dysgwyr o 
gartrefi di-Gymraeg a oedd yn mynd i ysgol uwchradd cyfrwng Cymraeg lai o 
gyfleoedd i ddysgu a rhyngweithio'n gymdeithasol drwy gyfrwng y Gymraeg. Mae 
llawer o'r dysgwyr hyn bellach wedi symud ymlaen i raglenni galwedigaethol ôl-16 
yn y coleg lle gallant fod ymhlith lleiafrif bach o siaradwyr Cymraeg rhugl. Yn ystod 
blwyddyn academaidd 2022/23, bydd y Coleg Cymraeg Cenedlaethol yn datblygu 
ac yn treialu cyfres o seminarau pwnc i ddysgwyr 16-19 oed sy'n ymgymryd â 
chyrsiau galwedigaethol i roi cyfle i ddysgwyr ddysgu am eu pynciau 
galwedigaethol a'u trafod yn Gymraeg. Dyma gam bach tuag at gydweithio i 
sicrhau y gall y gweithlu helpu Cymru i gyflawni ei huchelgais  i gynyddu cyfran y 
prentisiaethau a rhaglenni addysg bellach sydd ar gael yn y Gymraeg. 
 

f) Presenoldeb - Yn 2021/22, nododd y data presenoldeb a chofrestru fod dysgwyr 
yn llai gwybodus am y dewisiadau i barhau i astudio ôl-16 yn sgil effeithiau'r 
pandemig. Awgrymodd arwyddion cynnar gan randdeiliaid, gan gynnwys y 

https://www.open.edu/openlearn/education-development/barod-ar-gyfer-prifysgol
https://www.open.edu/openlearn/education-development/barod-ar-gyfer-prifysgol


  

Comisiynydd Plant, fod cyfran uwch na'r arfer o ddysgwyr yn teimlo gorbryder o 
ran eu gallu i gymryd rhan yn llwyddiannus yn eu dysgu. Cafodd dysgwyr a oedd i 
weld yn cael trafferth â'r cyrsiau blwyddyn 12 neu flwyddyn gyntaf yn y coleg a 
ddewiswyd ganddynt, gynnig mwy o gyngor un-i-un a chymorth ar ffurf arweiniad i 
archwilio llwybrau amgen, gan gynnwys rhaglenni galwedigaethol a hybrid. 
Pwysleisiwyd dull ‘cyfnewid yn lle gollwng’ ym mhob sector ôl-16. Ym mis Mawrth 
2022, dyfarnwyd £300,000 i awdurdodau lleol i gydnabod y costau yr aed iddynt 
gan ysgolion i gefnogi dysgwyr a drosglwyddodd i ddarparwr arall o fewn yr wyth 
wythnos gyntaf o gofrestru.  
 

g) Cyllid Adfer a Dilyniant Dysgwyr - Yn 2021/22 dyrannwyd £33m o gyllid Adfer a 
Dilyniant Dysgwyr i golegau Addysg Bellach a chweched dosbarth ysgolion i 
gefnogi dysgwyr a brofodd aflonyddwch o ganlyniad i'r pandemig. Mae'r cyllid hwn 
wedi galluogi colegau addysg bellach a chweched dosbarth ysgolion i ddarparu 
oriau dysgu ychwanegol i ddysgwyr ym mlynyddoedd 12, 13, ac uwch. Roedd 
modd i ddysgwyr ymgymryd â dysgu yn seiliedig ar grwpiau, dysgu ar sail 1:1 neu 
gymysgedd o'r ddau. Cafodd dysgwyr gyfle i ail-edrych ar ddysgu blaenorol a 
dyfnhau eu gwybodaeth er mwyn cwrdd â gofynion eu cwrs, fynediad at gymorth 
bugeiliol penodol, gan gynnwys meithrin gwytnwch a hyder a chyfle i ddatblygu eu 
sgiliau ymarferol. 
 

h) Cyllid Pontio - Yn 2021/22 derbyniodd colegau addysg bellach a chweched 
dosbarth ysgolion £12m i ddarparu cymorth pontio penodol i ddysgwyr a oedd yn 
symud i'r cam nesaf o ddysgu llawn amser, neu i brentisiaethau, hyfforddiant, 
neu'n uniongyrchol i waith. Defnyddiwyd cyfran sylweddol o'r cyllid pontio a 
ddyrannwyd i ddarparwyr ôl-16 gan ysgolion a cholegau i gefnogi dysgwyr 
blwyddyn 11 a wnaeth gais neu a oedd yn ystyried gwneud cais i golegau addysg 
bellach. Darparodd y colegau addysg bellach ystod o ddigwyddiadau a 
gweithgareddau gan gynnwys gweithdai sgiliau, dosbarthiadau meistr a 
gwasanaethau lles, cwnsela a myfyrwyr ychwanegol. 
 

Iechyd meddwl a llesiant staff a dysgwyr ôl-16 
 
Roedd pryder am yr effaith ar ddysgwyr a staff yn parhau i dyfu drwy'r pandemig a 
phwysleisiodd adborth gan y sector yr effaith sylweddol yr oedd hyn yn ei chael ar iechyd 
meddwl a llesiant dysgwyr a staff. Cafodd bob person ifanc bron rywfaint o brofiad o 
orbryder, iselder a rhwystredigaeth a oedd yn gysylltiedig â'r cyfnod hir o darfu ar ei 
addysg, arholiadau a gollwyd, cynnydd i'r brifysgol a/neu siawns o gael gwaith.   
 
Mae effeithiau'r pandemig wedi bod yn bellgyrhaeddol ac ar sail adborth o'r sector, mae'r 
prif effeithiau ar ddysgwyr a staff yn cynnwys:  

• Pwysau academaidd – terfynau amser, arholiadau, diffyg dealltwriaeth a 
newidiadau i ddisgwyliadau, pwysau ymdopi, dryswch, pwysau gan rieni, 
dychwelyd i'r coleg a dysgu wyneb yn wyneb, ofn methu, meddwl am y dyfodol, 
cyfraddau cadw.  

• Anawsterau cymdeithasol a phersonol – cydberthnasau, bywydau 
cymdeithasol, bywyd y cartref, teulu, problemau personol, 
hiraeth/unigrwydd/teimlo'n ynysig, bwlio, pwysau gan gyfoedion, teimlo eu bod yn 
methu siarad ag eraill, adleoli, marwolaeth aelod o'r teulu/partner/ffrind, effaith y 



  

cyfryngau cymdeithasol, cydbwysedd rhwng bywyd a gwaith, gofal plant, addysg 
gartref, cynnydd mewn hunan-niweidio a chamddefnyddio sylweddau.  

• Straen, iselder a gorbryder – diffyg sgiliau rheoli straen 

• Materion ariannol – colli incwm y teulu 

• Cymorth a mynediad digidol – diffyg hyfforddiant neu fynediad i gyfarpar 
 
Dyrannwyd buddsoddiad cychwynnol o £2m i'r sector addysg bellach yn 2020-21 gyda 
£2.5m pellach yn cael ei ddyrannu ym mis Ionawr 2021 i gefnogi effaith pandemig 
COVID-19 ar ddysgwyr a staff addysg bellach. Clustnodwyd £500,000 o hwn ar gyfer 
dysgu seiliedig ar waith.  
 
Rhoddodd y cyllid ategol hwn o £2.5m adnodd ychwanegol i alluogi sefydliadau i 
fuddsoddi ymhellach mewn darparu cymorth i staff a dysgwyr. Defnyddiwyd y rhan fwyaf 
o'r cyllid hwn i recriwtio staff a mentoriaid cwnsela a llesiant ychwanegol ac, mewn rhai 
sefydliadau, i brynu gwasanaeth cwnsela y tu allan i oriau. Defnyddiwyd cyllid hefyd i 
ddarparu hyfforddiant gwydnwch penodol i COVID-19 i staff.  
 
Mae effeithiau COVID-19 yn parhau i fod yn flaenoriaeth ac mae buddsoddiad yn parhau 
i gryfhau'r cymorth i iechyd meddwl a llesiant dysgwyr a staff mewn addysg bellach. 
Cymeradwywyd cynnydd mewn dyraniad o £6m i'r sector addysg bellach ar gyfer 
blwyddyn academaidd 2022/23, sy'n cynnwys £2m o gyllid craidd a £4m ychwanegol i 
helpu i frwydro yn erbyn effeithiau'r pandemig ar iechyd meddwl a llesiant. 
 
Budd y buddsoddiad eleni yn helpu i ddarparu'r cymorth ychwanegol sy'n ofynnol i 
gynyddu maint timau llesiant/lles er mwyn ymateb i niferoedd cynyddol yr atgyfeiriadau, y 
ddarpariaeth gwnsela i ddysgwyr, ac i ariannu gweithgareddau meithrin gwydnwch ac i 
gefnogi llesiant cymdeithasol ac emosiynol y dysgwyr.  
 
Mae effaith y pandemig ar iechyd meddwl a llesiant staff a dysgwyr yn rhan o'r 
gwerthusiad o gyllid adfer o COVID-19 ôl-16 a chaiff ei harchwilio drwy gyfweliadau, 
arolygon a grwpiau ffocws gyda dysgwyr yn y sector.  
 
Lleferydd, iaith a chyfathrebu 
 
Cyhoeddwyd Siarad gyda fi: Cynllun Cyflawni ar gyfer Lleferydd, Iaith a Chyfathrebu ym 
mis Tachwedd 2020. Cafodd elfennau o'r cynllun eu blaenoriaethu a / neu eu datblygu i 
liniaru effaith y pandemig. Mewn ymateb i dystiolaeth sy'n dod i'r amlwg am effaith y 
cyfyngiadau symud ar ddatblygiad lleferydd, iaith a chyfathrebu plant, caiff cyllid 
ychwanegol ei ddarparu i'r gwasanaethau Therapi Lleferydd ac Iaith ym mhob bwrdd 
iechyd a chanolfan arbenigol bob blwyddyn o 2020-21 i 2023-24.  
 
Ariannwyd hyfforddiant seiliedig ar dystiolaeth Hanen ‘It Takes Two to Talk’ i 105 o 
Therapyddion Lleferydd ac Iaith ledled Cymru (o gyfanswm gweithlu o 650 o 
Therapyddion Lleferydd ac Iaith yng Nghymru, y mae llawer ohonynt yn gweithio gydag 
oedolion ac felly, ni fyddai angen yr hyfforddiant hwn arnynt) a darparwyd llawlyfrau cwrs 
ar gyfer rhieni i 22 o brif lyfrgelloedd. Cynyddodd y cyllid ar gyfer yr hyfforddiant o 
£200,000 yn 2020-21 i £750,000 yn 2022-23 a bydd yn gostwng i £400,000 yn 2023-24.  
 
Roedd yr adborth o weithgarwch a gynhaliwyd yn 2021-22 yn cynnwys:  

• amseroedd aros llai  

https://llyw.cymru/siarad-gyda-fi-cynllun-cyflawni-ar-gyfer-lleferydd-iaith-chyfathrebu


  

• effaith gadarnhaol ar ddarpariaeth gwasanaethau barhaus 

• effaith cyflawni ymyriadau ansawdd ychwanegol mewn modd amserol ac yn unol 
â'r sail dystiolaeth 

• canlyniadau gwell i gleifion 

• cynnydd yn llesiant staff 

• bydd ymyrraeth gynnar yn lleihau'r angen posibl am gymorth pellach neu hirfaith 
gan therapydd lleferydd ac iaith yn y dyfodol 

• cafodd rhieni eu grymuso i gefnogi anghenion lleferydd, iaith a chyfathrebu eu 
plentyn eu hunain 

• cynnydd mewn cynhyrchiant a llai o wastraff yn y system 
 

Cymorth ar gyfer llesiant a datblygu 
 
Gan adeiladu ar lwyddiant yr Haf o Hwyl, a gynhaliwyd yn ystod yr haf 2021, gwnaethom 
gyhoeddi £20m ar gyfer rhaglen Gaeaf Llawn Lles ym mis Hydref 2021 i gefnogi'r 
ymrwymiadau a nodwyd yn Adnewyddu a Diwygio ymhellach i roi mwy o gyfleoedd i 
blant a phobl ifanc 0-25 oed i ddatblygu eu llesiant cymdeithasol, emosiynol a chorfforol. 
Cyflwynwyd y rhaglen drwy bum haen gweithgarwch, gyda'r sefydliadau canlynol yn 
derbyn cyllid i gyflawni'r gweithgareddau Gaeaf Llawn Lles: 

• £6m i awdurdodau lleol: cyflwynwyd gweithgareddau yn bennaf drwy swyddogion 
Chwarae arweiniol a thrwy barhau â gwaith Haf o Hwyl; roedd partneriaid yn 
cynnwys y trydydd sector a'r sector preifat.  

• £3m i sefydliadau cenedlaethol: fe'u cyflwynwyd gan Chwaraeon Cymru, 
Cymdeithas y Prif Lyfrgellwyr, y Gwasanaeth Cerddoriaeth Cenedlaethol, Urdd 
Gobaith Cymru ac Amgueddfa Cymru, a Ffederasiwn Amgueddfeydd ac Orielau 
Celf Cymru. 

• dyrannwyd £10.7m o gyllid i leoliadau addysg a darparwyr sy'n cynnwys:  
o ysgolion cynradd ac uwchradd  
o colegau addysg bellach 
o dyrannwyd £1.3m i CCAUC i sicrhau bod sefydliadau'n cydweithio gydag 

Undebau Myfyrwyr i gyflwyno'r gweithgareddau. 

• £300,000 i gefnogi gwerthusiad amlhaenog.  
 
Yn ogystal, fel rhan o'r rhaglen Gaeaf Llawn Lles, sicrhawyd bod hyd at £2m ar gael i 
gefnogi'r gwaith o dreialu Sesiynau Cyfoethogi Ychwanegol mewn ysgolion gwirfoddol yn 
ystod blwyddyn academaidd 2021/22. Sicrhaodd y treial bump awr yr wythnos (am 10 
wythnos) o weithgareddau chwaraeon, diwylliannol, creadigol, adloniadol a hamdden 
ychwanegol i ddysgwyr a oedd yn cymryd rhan cyn a/neu ar ôl oriau ysgol arferol. Roedd 
yn ofynnol i i 20% o'r amser (1 awr yr wythnos) o leiaf gyd-fynd â chymorth academaidd 
trwy deilwra gweithgareddau chwaraeon neu gyfoethogi i gynnwys rhai sgiliau 
academaidd craidd. Cafodd 13 o ysgolion (wyth ysgol gynradd a thair ysgol uwchradd a 
dwy ysgol pob oed (ar gyfer plant 4-16 oed)) ac un coleg eu cefnogi gan Lywodraeth 
Cymru i sefydlu Sesiynau Cyfoethogi Ychwanegol a'u cyflwyno. 
 
Mae gwerthusiad o'r Gaeaf Llawn Lles ar waith. Daeth y gweithgareddau i ben ar 31 
Mawrth 2022. Bydd y gwerthusiad yn cael ei gyhoeddi ar ddiwedd mis Rhagfyr 2022. 
 
 
 



  

Ymchwil a thystiolaeth 
 
Llesiant 
 
Mae'r Rhwydwaith Ymchwil Iechyd mewn Ysgolion, a ariennir gan Lywodraeth Cymru, yn 
cynnal arolwg  o ysgolion uwchradd bob dwy flynedd ac yn darparu data ar iechyd a 
llesiant pobl ifanc 11-16 oed yng Nghymru. Rhwng mis Medi 2021 a mis Ionawr 2022, 
cymerodd 123,204 o bobl ifanc 11-16 oed o 202 (95%) o ysgolion uwchradd a chanol 
ledled Cymru ran yn arolwg Iechyd a Llesiant Myfyrwyr y Rhwydwaith Ymchwil Iechyd 
mewn Ysgolion. 
 
Mae briff diweddar gan y Rhwydwaith Ymchwil Iechyd mewn Ysgolion a gyhoeddwyd ym 
mis Awst 2022 yn archwilio newid dros amser yn y tri mesur iechyd meddwl a llesiant 
allweddol a gasglwyd trwy'r arolwg ac mae'n cynnig cipolwg ar iechyd meddwl a llesiant 
pobl ifanc cyn dechrau'r pandemig a 18 mis wedi iddo ddechrau.  
 
Dangosodd y canlyniadau gwymp bach ond ystadegol sylweddol yn 2021 (23.0%) o 
gymharu â 2019 (23.7%). Arsylwyd dirywiad mewn llesiant meddyliol ar draws pob 
rhywedd a grŵp blwyddyn.  
 
Gwnaeth canran gyffredinol y bobl ifanc 11-16 oed a oedd yn dangos symptomau o 
iselder o arwyddocâd clinigol, gynyddu o 24% yn 2019 i 28% yn 2021. Roedd nifer y 
merched a myfyrwyr a oedd yn nodi nad oeddent yn fachgen nac yn ferch, oddeutu dwy 
a phedair gwaith yn fwy tebygol na bechgyn o gyrraedd y trothwy hwn yn 2019, yn y 
drefn honno. Roedd yr anghysondeb hwn wedi ehangu ymhellach erbyn 2021, gan na 
welwyd unrhyw newid yng nghyfran y bechgyn a oedd yn rhoi gwybod am symptomau o 
iselder o gymharu â thwf ystadegol sylweddol ar gyfer merched a myfyrwyr a oedd yn 
nodi nad oeddent yn fachgen nac yn ferch.  
 
Yn 2021, adroddodd 14% o bobl ifanc 11-16 oed yng Nghymru eu bod nhw'n aml yn 
teimlo'n unig, i fyny o 12% yn 2019.  Cynyddodd unigrwydd gydag oedran, gyda 
myfyrwyr ym Mlwyddyn 11 tua dwywaith yn fwy tebygol â'r rhai ym Mlwyddyn 7 i ddweud 
eu bod yn teimlo'n unig. Dangosodd y dadansoddiad o gyfoeth teuluol fod cyfradd uwch 
o unigrwydd ymhlith myfyrwyr gyda llai o gyfoeth o gymharu â chyfoeth uwch, gyda 
chynnydd bach ymhlith grwpiau rhwng 2019 a 2021.  
 
Y Rhwydwaith Tystiolaeth Cydweithredol (CEN) 
 
Yn 2021, gwnaeth Llywodraeth Cymru wahodd mynegiannau o ddiddordeb i ymchwil 
gydweithredol gael ei chyflawni gan academyddion ar draws ein prifysgolion i agweddau 
amrywiol ar addysg sy'n gysylltiedig ag anghenion y Strategaeth Genedlaethol ar 
Ymchwil ac Ymholiad Addysgol. Yn sail i hyn roedd ffocws ar effeithiau'r pandemig a'r 
ffyrdd y gellir eu lliniaru. Yn dilyn proses geisiadau, cafodd cyfanswm o 18 o brosiectau 
mewn pum sefydliad arweiniol gyllid.  

 
Mae adolygiad o'r adroddiadau yn parhau. Bydd adroddiadau terfynol yn cael eu 
lanlwytho i Hwb a bydd canfyddiadau'n cael eu rhannu trwy gyfres o fforymau ar-lein 
thematig a drefnwyd ar gyfer dechrau 2023.  

 
 

https://www.shrn.org.uk/mhw-briefing-2022


  

Negeseuon interim Adroddiad Blynyddol Estyn ar gyfer 2021-22   

 
Er mwyn cael yr effaith orau a rhannu canfyddiadau'r adroddiad blynyddol cyn gynted â 
phosibl, cyhoeddodd Estyn negeseuon interim ar 28 Medi cyn cyhoeddi adroddiad llawn 
yn y flwyddyn newydd.  
 
Mae'r negeseuon interim yn cynnig cipolwg cynnar ar yr hyn sy'n gweithio'n dda a'r hyn y 
mae angen ei gryfhau yn y sectorau addysg a hyfforddiant yng Nghymru. Mae'r 
canfyddiadau hefyd yn cynnig cipolwg ar nifer o themâu fel y Cwricwlwm i Gymru; 
diwygio Anghenion Dysgu Ychwanegol; effaith tlodi ar gyrhaeddiad; gwelliannau mewn 
darparwyr sydd wedi gwneud gwelliannau cyflym; ac adfer o bandemig COVID-19. 
 
Mae'r adroddiad yn nodi bod modd teimlo effaith pandemig COVID-19 o hyd yn ystod 
blwyddyn academaidd 2021/22, a hynny ym mhob sector. Wrth i'r flwyddyn fynd rhagddi 
ac wrth i ddarparwyr ddychwelyd i ffordd fwy ‘arferol’ o weithredu, daeth effaith lawn y 
flwyddyn a hanner flaenorol ar ddysgwyr, staff a gwaith cyffredinol y darparwyr yn fwy 
amlwg. Mae'r adroddiad yn nodi nifer o agweddau cadarnhaol ynghyd â rhai materion a 
phryderon i fynd i'r afael â nhw. 
 
Mae'r adroddiad ar gael yn: Adfer ar ôl COVID-19 - Adroddiad Blynyddol Estyn 2022 
 
Blaengynllunio 
 
Er mwyn sicrhau bod ysgolion mewn sefyllfa gref i fynd i'r afael ag unrhyw darfu pellach 
ar ddysgu, yn enwedig dros gyfnod y gaeaf, ac i sicrhau y caiff ffocws clir ar ddysgu a 
llesiant ei gynnal yn ystod y cyfnodau hyn o darfu, bydd disgwyl i bob ysgol yng Nghymru 
ddatblygu Cynllun Parhad Dysgu yn Nhymor yr Hydref 2022. 
 
Bydd y Cynllun Parhad Dysgu yn cael ei gefnogi gan ganllawiau ac adnoddau 
ychwanegol, yn ogystal â rhaglen o ddysgu proffesiynol i ymarferwyr a fydd yn cael ei 
chyflwyno gan y Consortia Rhanbarthol. Mae'r arweiniad a'r adnoddau'n cael eu datblygu 
mewn pedwar cam: 

 
o Cam 1 – Cyhoeddwyd Canllawiau parhad dysgu ar gyfer ysgolion sy'n 

amlinellu'r egwyddorion cyffredinol ar gyfer parhad dysgu, mathau o darfu a 
rolau a chyfrifoldebau.  

o Cam 2 – Cyhoeddwyd Cynnal parhad dysgu – templed i ysgolion i gefnogi 
ysgolion. 

o Cam 3 – Cyhoeddwyd canllaw parhad dysgu yn ystod blynyddoedd arholiadau, 
dan arweiniad CBAC, gyda phecyn cymorth llawn ar waith erbyn diwedd y 
tymor. 

o Cam 4 – Darperir adnoddau ategol ychwanegol o fis Rhagfyr 2022 ymlaen.  
 
Er mwyn adeiladu ar lwyddiant y rhaglen Adnewyddu a Diwygio, sefydlwyd Bwrdd 
Parhad Dysgu a fydd yn cydlynu'r gwaith hwn ar draws yr Adran Cymunedau a Threchu 
Tlodi, yr Adran Addysg a'r Gymraeg a'r Adran Sgiliau, Addysg Uwch a Dysgu Gydol Oes.  
 
Bydd ystod o ddata, ymchwil a thystiolaeth yn sail i'r gwaith hwn.  Bydd hyn yn cynnwys 
olrhain plant a phobl ifanc i ddeall effeithiau hirdymor y pandemig ar eu deilliannau dysgu 

https://adroddiad-blynyddol.estyn.llyw.cymru/interim_key_themes/adfer-ar-ol-covid-19/
https://llyw.cymru/canllawiau-parhad-dysgu-html
https://llyw.cymru/canllawiau-parhad-dysgu-html
https://www.cbac.co.uk/media/zw4bjqx5/canllaw-athrawon.pdf


  

a llesiant; ac yn cadarnhau patrwm effaith ddaearyddol y pandemig ar ddysgwyr i ddeall 
ble y cafwyd effaith anghymesur a ble y gallai fod angen camau lliniaru ychwanegol. 

 
Bydd parhad dysgu yn parhau i gael ei gefnogi gan grant y Rhaglen Recriwtio, Adfer a 
Chodi Safonau a thrwy ddatblygu ein dull gweithredu dysgu digidol a chyfunol. Bydd 
ystod o gamau lliniaru'n cael eu rhoi ar waith hefyd i gefnogi parhad dysgu yn unol â'r 
dystiolaeth sy'n dod i'r amlwg.  
 
Yn gywir, 
 
 

 
 
 
 
Jeremy Miles AS/MS  
Gweinidog y Gymraeg ac Addysg  
Minister for Education and Welsh Language 


